
CLXXX

Quand pied a pied la Raison je costoye,
Et pas a pas j'observe ses sentiers.

Elle me tourne en une mesme voye

Vers ce, que plus je fuiroys voulentiers.
Mais ses effectz en leur oblique entiers ?
Tendent tousjours a celle droicte sente.
Qui plusieurs foys du jugement s’absente,
Faignant du miel estre le goust amer :
Puis me contrainct quelque mal, que je sente,
Et vueille, ou non, a mon contraire aymer

CCCXcCvI

Quand Apollo apres I’Aulbe vermeille

Poulse le bout de ses rayons dorez,

Semble a mon oeil, qui lors point ne sommeille,
Veoir les cheveulx, de ce Monde adorez,

Qui par leurs noudz de mes mortz decorez
M’ont a ce joug jusqu’a ma fin conduyct.

Et quand apres a plaine face il luyt,

Il m’est advis, que je voy clerement,

Les yeulx, desquelz la clarté tant me nuyt,
Qu’elle esblouyt ma veue entierement.

CLI

Je sens le noud de plus en plus estraindre
Mon ame au bien de sa beatitude,

Tant qu’il n’est mal qui la puisse constraindre
A delaisser si doulce servitude.

Et si n’est fiebvre en son inquietude
Augmentant plus son alteration,

Que fait en moy la variation

De cest espoir, qui, jour & nuit, me tente.
Quelle sera la delectation,

Si ainsi doulce est 'ombre de I'attente ?

LXXXIV

Ou le contraire est certes verité,

Ou le rapport de plusieurs est mensonge,

Qui m’a le moins, que jay peu, irrité,

Sachant que tout se resouldroit en songe :
Bien que la doubte aucunes fois se plonge
Sur le scrupule, ou ta bonté demeure

Vray est, qu’alors, tout soubdain, & sur I'heure
Je ris en moy de ces fictions frivoles,

Comme celuy, que plainement s’asseure

Tout en ta foy, thresor de tes parolles.



CLXXII

Comme corps mort vagant en haulte Mer
Esbat des Ventz, et passetemps des Ondes
J’errois flottant parmy ce Gouffre amer,

Ou mes soucys enflent vagues profondes.
Lors toy, Espoir, qui en ce poinct te fondes
Sur le confus de mes vaines merveilles
Soubdain au nom d’elle tu me réveilles

De cet abyme, auquel je perissoys:

Et a ce son me cornantz les oreilles,

Tout estourdy point ne me congnoissoys.

CCIvV

Suffise toy, 6 Dame, de dorer

Par tes vertus nostre bienheureux aage,
Sans efforcer le Monde d’adorer

Si fervemment le sainct de ton image,

Qu'il faille a maintz par un commun domage
Mourir au joug de tes grandz cruaultez.
N’as tu horreur, estant de tous costez
Environnée & de mortz, & de tombes,

De veoir ainsi fumer sur tes Aultez

Pour t’apaiser, mille, & mille Hecatombes ?

CDXLIX

Flamme si saincte en son cler durera,
Tousjours luysante en publicque apparence,
Tant que ce Monde en soy demeurera,

Et qu'on aura Amour en reverence.

Aussi je voy bien peu de difference

Entre I'ardeur, qui noz cceurs poursuyvra,
Et la vertu, qui vive nous suyvra

Oultre le Ciel amplement long, & large.
Nostre Genevre ainsi doncques vivra

Non offensé d’aulcun mortel Letharge.

